Nafarroako Parlamentuko Mahaiak, 2014ko otsailaren 17an egindako bilkuran, Eledunen Batzarrari entzun ondoren, hurrengo erabakia hartu zuen, besteak beste:

Ikusita otsailaren 12ko 1/2014 Legegintzako Foru Dekretua, tributu harmonizazioari buruzkoa, Balio Erantsiaren gaineko Zergari buruzko abenduaren 30eko 19/1992 Foru Legea aldatzen duena, eta kontuan harturik Nafarroako Gobernuari eta Lehendakariari buruzko 14/2004 Foru Legearen 54. artikuluan eta Nafarroako Parlamentuko Erregelamenduaren 162. artikuluan xedatutakoa, hona ERABAKIA:

1. Adieraztea otsailaren 12ko 1/2014 Legegintzako Foru Dekretuaren berri izan duela, tributu harmonizazioari buruzkoa, Balio Erantsiaren gaineko Zergari buruzko abenduaren 30eko 19/1992 Foru Legea aldatzen duena.

2. Nafarroako Parlamentuko Aldizkari Ofizialean argitara dadin agintzea.

Iruñean, 2014ko otsailaren 17an

Lehendakaria: Alberto Catalán Higueras

1/2014 Legintzako Foru Dekretua, otsailaren 12koa,
tributu harmonizazioari buruzkoa, Balio Erantsiaren gaineko Zergari buruzko abenduaren 30eko 19/1992 Foru Legea aldatzen duena

ZIOEN AZALPENA

Estatuaren eta Nafarroako Foru Komunitatearen arteko Hitzarmen Ekonomikoaren 32. artikuluak xedatzen duenez, Nafarroako Foru Komunitateak, balio erantsiaren gaineko zergaren esparruan bere tributu-ahalmena erabiliz, Estatuan unean-unean indarra duten oinarrizko printzipio, funtsezko arau eta arau formal berak aplikatu behar ditu; hala ere, aitorpena eta diru-sarrerak egiteko bere ereduak onesten ahalko ditu.

Nafarroako Gobernuari eta Lehendakariari buruzko abenduaren 3ko 14/2004 Foru Legeak, 54.1 artikuluan, Nafarroako Gobernuaren araugintzarako ahalmena erregulatzean ezartzen duenez, tributu-araubide erkidearen aldaketa batek behartzen badu, Hitzarmen Ekonomikoan ezarritakoarekin bat, Estatuan indarra duten arau funtsezko eta formazko berberak Foru Komunitatean aplikatzera, Nafarroako Gobernuak tributu arloko foru legeak aldatzeko behar diren foru lege mailako arauak eman ditzake, Nafarroako Parlamentuak eskuordeturik. Aipatu 14/2004 Foru Legearen 54.2 artikuluan xedatutakoari jarraikiz, Nafarroako Gobernuaren xedapen horiei, aipatu legegintzarako eskuordetzearen ondorio direnean, “tributu harmonizaziorako legegintzako foru dekretu” izena emanen zaie.

Estatuko 2014ko Aurrekontu Orokorrei buruzko abenduaren 23ko 22/2013 Legeak zenbait aldaketa egin ditu zerga batzuetan, balio erantsiaren gaineko zergan, besteak beste, zergari buruzko legea Europar Batasuneko zuzentaraura egokitzeko.

Horren ondorioz, dekretu honen Bat atalean, zuzenbide publikoko entitateek edo izaera sozialeko entitate pribatuek haurrak zaindu eta babesteko egiten dituzten jardueren salbuespenean sei urteko arteko adinaren muga kendu da. Horrenbestez, jarduera horiek BEZa ordaintzetik salbuetsirik egonen dira edozein dela ere haurren adina.

Bi eta Hiru ataletan, Europar Batasunaren barruko eskualdaketei, enpresa baten barrenean, eta Europar Batasunaren barruko ondasun eskurapenekin parekatutako eragiketei dagokien sorrarazpena zehazteko arau batzuk kendu dira.

Lau atalean, berriz, aldatu egin da aitortutakoak baino handiagoak diren kuota sortuak baina jasanarazi gabeak zuzentzeko aukerari ezarritako muga, izan ere, zuzenketa ez da zilegi kuota horiek Tributu arloko Administrazioak berak agerian uzten dituenean egiaztatze prozedura baten bitartez, eta subjektu pasibo horren jokabidea tributuen arloko arau-haustea baldin bada.

Aurrerantzean, muga horrek eragina izanen du soilik Administrazioak frogatzen duenean subjektu pasiboak iruzur batean parte hartzen ari zela edo bazekiela edo jakin behar zuela, arreta egokirako prozedura bidez, iruzur baten parte zen eragiketa bat egiten ari zela.

Bost eta Zazpi ataletan, 19/1992 Foru Legea Azpiegituren eta garraioaren arloko erreformari eta beste neurri ekonomiko batzuei buruzko urtarrilaren 24ko 1/2014 Errege Lege Dekretuaren bederatzigarren artikuluan ezarritako berritasunera egokitu da. Horren ondorioz, artelanen, antzinakoen eta bilduma-lanen inportazioen gainean ordaindu beharreko zerga tasa, bai eta Europar Batasunaren barrenean egiten diren artelanen entregen eta eskurapenen gainekoa ere, ehuneko 21ekoa izatetik ehuneko 10ekoa izatera jaitsi da, egileek edo eskubidedunek eta berriz birsaltzaile ez diren enpresaburuek, jasanarazitako zergaren kenkari osorako eskubidea dutenek, egiten badute entrega hori.

Sei atalean xedatuta, hainbanaketaren kalkulua egiteko zegoen muga kendu da, izan ere, zergaren aplikazio eremutik kanpo kokatutako saltoki iraunkorretatik egindako eragiketak ezin baitziren kontatu hainbanaketaren frakzioko zenbakitzailean eta izendatzailean haien kostuak eremu horren barruko saltoki iraunkorrek jasaten ez zituztenean.

Zortzi atalean, adjudikazio-hartzaile diren enpresaburuek edo profesionalek nahitaezko betearazpeneko prozedura administratibo eta judizialetan dituzten ahalmenak hauexek izanen direla xedatzen da:

Lehena. Eragiketa jasotzen duen faktura egiteko ahalmena izanen dute.

Bigarrena. 17.2 artikuluan aurreikusitako salbuespenei uko egiteko ahalmena izanen dute (lurrei, konpentsazio batzordeei eta higiezinen bigarren eta ondorengo entregei dagozkienak).

Hirugarrena. Zergaren kuota emandako fakturan jasanarazteko, kasuan kasuko aitorpen-likidazioa aurkezteko eta ondoriozko zenbatekoaren diru-sarrera egiteko ahalmena.

Bederatzi atalak eransten duen bosgarren xedapen gehigarriari jarraikiz, Aurrezki-kutxei eta Banku-fundazioei buruzko abenduaren 27ko 26/2013 Legearen azken xedapenetako bigarrenak egindako aldaketaren ondorioz, entitate-taldeen BEZ zergaren araubide bereziaren aplikazioaren ondorioetarako, menpeko entitatetzat hartuko dira honako ezaugarriak dituzten banku-fundazioak:

– Enpresaburu eta profesionalak direnak.

– Zergaren aplikazio eremuan ezarrita daudenak.

Araubide hori bera aplikatu ahal zaie fundazioaren menpeko sozietateei, haien kapitalaren erdia baino gehiago fundazioarena baldin bada.

Taldearen jardueraren estrategiak, barruko kontrola eta kudeaketarena izaera lotesleaz ezartzen duen kreditu entitatea izanen da entitate nagusia.

Adierazitakoarekin bat, beharrezkoa da Foru Komunitateak Balio Erantsiaren gaineko Zergari buruzko abenduaren 30eko 19/1992 Foru Legeari dagozkion aginduak balio erantsiaren gaineko zergari buruzko araudiak araubide erkidean izan duen aldaketara egokitzea.

Aipatu legegintzarako eskuordetzea baliatuz, tributu harmonizaziorako legegintzako foru dekretu bidez ematen da 19/1992 Foru Legea aldatzeko behar den araua, 14/2004 Foru Legearen aipatu 54.1 artikuluari jarraituz.

Foru arauak eta Estatuan parekoa denak indarra hartzearen ondorioak batera has daitezen, berariaz xedatu da 19/1992 Foru Legean egindako aldaketek zer egunetatik aurrera izanen duten eragina; bestetik, 14/2004 Foru Legearen 54.4 artikuluaren arabera, atzerako eragina izaten ahalko dute, harmonizazioaren xedeko araubide erkidegokoekin batera indarra har dezaten.

Horiek horrela, Nafarroako Gobernuak, Ekonomia, Ogasun, Industria eta Enpleguko kontseilariak proposaturik, eta bi mila eta hamalauko otsailaren hamabian egindako bilkuran hartutako erabakiarekin bat,

DEKRETATU DUT:

Artikulu bakarra. Balio Erantsiaren gaineko Zergari buruzko Foru Legea aldatzea.

Balio Erantsiaren gaineko Zergari buruzko abenduaren 30eko 19/1992 Foru Legearen agindu hauek aldatu dira, eta ondoren azaldu bezala gelditu:

Bat. 17. artikulua, 1., Hamazazpigarrena

“Hamazazpigarrena. Ondotik aipatzen diren gizarte laguntzako zerbitzuen prestazioak, zuzenbide publikoko entitateek edo izaera sozialeko entitate edo establezimendu pribatuek egiten badituzte:

a) Haurrak eta gazteria babestea. Haurrak eta gazteak babesteko jardueratzat joko dira haur eta gazteak gizarteratzeko eta haien prestakuntzari begira egiten direnak, bularreko haurrei kasu egitekoak, haurrak zaindu eta begiratzekoak, eta hogeita bost urtetik beheitiko haur eta gazteentzat eginiko ikastaro, txango, kanpaldi edo bidaiak eta horien antzekoak diren beste batzuk

b) Hirugarren adinekoei laguntza ematea.

c) Heziketa berezia eta ezinduendako laguntza.

d) Gutxiengo etnikoei laguntza ematea.

e) Errefuxiatu eta asilatuei laguntza ematea.

f) Iragaitzazko bidariei laguntza ematea.

g) Familia karga banatugabeak dituzten pertsonei laguntza ematea.

h) Komunitate eta familiaren aldeko ekinbide soziala.

i) Preso-ohiei laguntza ematea.

j) Gizarteratzea eta delinkuentziari aurrea hartzea.

k) Alkoholiko eta toxikomanoei laguntza ematea.

l) Garapenerako lankidetza.

Salbuespenaren barrenean sartzen da elikadura, ostatu edo garraio zerbitzuen prestazioa, aipatu establezimendu edo entitateek lehen emandako zerbitzuen osagarri diren zerbitzuena alegia, baliabide bereki edo besterenak erabiliz”.

Bi. 24.1. artikuluaren 6. atala kendu da.

Hiru. 25. artikuluaren hirugarren paragrafoa kendu da.

Lau. 35.3 artikulua.

“3. Aurreko idatz-zatietan xedatutakoa gorabehera, ez da zilegi izanen zerga kuota jasanarazien zuzenketa egitea kasu hauetan:

Lehena. Zuzenketaren arrazoiak 28. artikuluan aurreikusitakoak ez badira, jasanarazitako kuoten igoera eragiten badu eta eragiketen hartzaileak ez badira aritzen enpresaburu edo profesional gisa, salbu eta zerga tasak legez handitzen direnean, kasu horretan zuzenketa zerga tasa berriek indarra hartzen duten hilabetean eta hurrengoan egin ahal izanen baita.

Bigarrena. Subjektu pasiboak aitortutakoak baino handiagoak diren kuota sortuak baina jasanarazi gabeak agerian utzi dituena Tributu arloko Administrazioa bera denean, egiaztatze prozedura baten bitartez, eta frogatzen denean, datu objektiboekin, subjektu pasibo horrek iruzur batean parte hartzen ari zela, edo bazekiela edo jakin behar zuela, arreta egokirako prozedura bidez, iruzur baten parte zen eragiketa bat egiten ari zela”.

Bost. 37. artikulua. Bat. 4. eta 5. zenbakiak gehitzea.

“4. Artelanen entregak, pertsona hauek egindakoak:

Lehena. Egileek edo eskubidedunek.

Bigarrena. 81. artikuluan aipatzen diren artelanen birsaltzaileak ez diren enpresaburuek edo profesionalek, ondasunaren eskurapena edo inportazioa egitean zuzeneko eraginaz jasanarazitako edo ordaindutako zerga osorik kentzeko eskubidea badute.

5. Artelanen Europar Batasunaren barreneko eskurapenak, horien hornitzailea denean aurreko 4. zenbakiko lehen eta bigarren ataletan aipatzen diren pertsonetako bat”.

Sei. 50. artikulua, 3., Lehenbizikoa.

“Lehenbizikoa. Zergaren aplikazio eremutik kanpo kokatutako saltoki iraunkorretatik egindako eragiketak”.

Zazpi. 80. artikulua. 1., Hirugarrena

“Hirugarrena. 37. artikuluko Bat ataleko 4. eta 5. zenbakietan ezarritako zerga tasa murriztua aplikatu zaien eragiketen bidez enpresaburuei edo profesionalei erositako artelanen entregak”.

Zortzi. Bigarren xedapen gehigarria.

“Bigarren xedapen gehigarria. Nahitaezko betearazpeneko prozedura administratibo eta judizialak.

Nahitaezko betearazpeneko prozedura administratibo eta judizialetan, zerga honen ondorioetarako enpresaburuak edo profesionalak direnek honako hau egiteko ahalmena dute, subjektu pasiboaren izenean eta haren kontura, prozedura horietan izaten diren eta zerga hari loturik dauden ondasun entregei eta prestazio-emateei dagokienez:

Lehena. Eragiketa jasotzen duen faktura ematea.

Bigarrena. Hala behar duenean, 17.2 artikuluan aurreikusitako salbuespenei uko egitea.

Hirugarrena. Zergaren kuota emandako fakturan jasanaraztea, kasuan kasuko aitorpen-likidazioa aurkeztea eta ondoriozko zerga zenbatekoa ordaintzea, salbu eta ondasun-entregen eta zerbitzu-emateen subjektu pasiboa haien hartzailea bera denean, 31.1. Bigarrena artikuluan xedatutakoarekin bat.

Erregelamendu bidez zehaztuko dira zer baldintza eta beharkizun behar diren ahalmen horiek gauzatzeko”.

Bederatzi. Bosgarren xedapen gehigarria gehitzea.

“Bosgarren xedapen gehigarria. Entitate taldeetan banku-fundazioak sartzea.

Foru lege honen VIII. tituluko IX. kapituluan araututako entitate talde baten menpeko entitatetzat hartu ahal izanen dira Aurrezki-kutxei eta Banku-fundazioei buruzko 26/2013 Legearen 43.1 artikuluak aipatzen dituen banku-fundazioak, enpresaburu edo profesionalak badira eta zergaren aplikazio eremuan ezarririk badaude, bai eta beste entitate batzuk ere, baldin eta fundazioak haietan duen partaidetza, zuzena edo zeharkakoa, kapitalaren erditik gorakoa baldin bada.

Kreditu-entitate nagusia Aurrezki-kutxei eta Banku-fundazioei buruzko 26/2013 Legearen 43.1 artikuluak aipatzen duena izanen da, eta, ondorio horietarako, taldearen jardueraren politikak eta estrategiak eta barruko kontrola eta kudeaketarena izaera lotesleaz ezartzen duena”.

Azken xedapen bakarra. Indarra hartzea.

Tributu harmonizazioari buruzko legegintzako foru dekretu honek Nafarroako Aldizkari Ofizialean argitaratu eta biharamunean hartuko du indarra.

Aurrekoa ukatu gabe, Bat, Bi, Hiru, Lau eta Sei atalek 2014ko urtarrilaren 1etik aurrera izanen dituzte ondorioak; Bost eta Zazpi atalek, 2014ko urtarrilaren 25etik aurrera; Zortzi atalak 2012ko urriaren 31tik aurrera; eta Bederatzi atalak 2013ko abenduaren 29tik aurrera.

